
sipaipali

ku ningilribatanenga ku maulai ka caili, kay cekele kalabuwana, yakai
ku Irulai ku kyatulalake, ku naganeini sya Kahemekeme ka laHubeceake.

kay Irulaikai masyasyasilange ki hededelaneini kadrau suwai, kadalame
avaevaehe kivaevange. yakai la avayvai, ku tangivelevelaneini kakudhaneini
twahanau akabalrithi, pathagili kalrase kielrelre ki
sapasyasilangeini, kadalame tangeangea mubelenge ki cavalria
thahutakanga kuvayvai. kwani wacekecekele sataupathagili kadruwa ka
twamanema, ai luceele kadruwa ka tangimiyaiya ki kawmawmasa,
lakasamalinga kathathibuhu.

yakai la avayvai, kwani pimahudrawdranga laceele, ku maca iniya
lalakelini muakalrivili, anika yadrengehe anika ngyapalapalai ka alralregele,
sana lengelenge ceele wapacai kautu, sa haukadrau haupakilringau, adrava
ka tatadradrau ka udryudripi yakai ki talengelenganeini ceele si pacai, kwani
mahudrawdrange lapatanathingale ka kadruwa ka atupadudulruwa ka
tangimiyaiya, wathingale kwani maca ki lalakelini, aidulru papacai ki
umase, aitaha alra pakidaili ki cekele. kutamapelaela si mapalrailraingi, ai
satedre iniya pakidaili ki cekele, kwani taikaiyaneini yathili ki tutuhu ka

libi. kwani wacekecekele lu satedre ku akanea paswalana pakilrikilringi,

sana kilalra ku Kilrikilringi langimamete ki maca tahumaha, luaidavace
lapela pakilrikilringi pathingale ka wadavacenga, ku sahakaykaiya ka
lamanema, ku lakaekanea palribulu padulru ku kinauwacekela si baai, ku
ngwalralringulu ki taikaiyaneini, kwalaubu demedeme, adrava ka
alrisapesape adihehelenga abwabuhava ki takulauba.

sapanyaniyakeana ikawmasa, kay ngwalralringulu Labuwa ka
cacekele, mwakuludru kela tusinalreme ki swalLabuwa, langwalai iniya si
kimusakene ki kinauwacekela si mapapangale ki sakamaela ka cekele,
kadruwa ku kai wathingale ki sipaipali ka Kahemekeme. la ikay ku umase
ku singidradradha ka cekele, madrekadrekase ku apapacadha ki
Kahemekeme si sikaulu kitububulru lu tutwatuma kiceele iniya,
sathingalenga langialralrau pakilrikilringi, wasatedre ku akanea laiyaiya
patamuli mutaluvaivai si kipapacai. sakadula mwamete si lengelenge ceele
idra wakela naupapacai miya, lapacai makanaelre tangeangeanga ku
kyasakalrabuthu si panyaniyake, ai ku Iridameini makalriti kai

makaavavaganga.

